              Алан авыл жирлеге  Советының 2011елда эшләгән эше 
                                     турында отчеты.
    Хөрмәтле авыл җирлеге гражданнары ,чакырылган иптәшләр!
Шулай итеп, 2011  елның да санаулы көннәре  генә калып бара. Башка еллардагыча ел беткәндә  узып  баручы  елда  эшләгән эшкә йомгак ясау , алдагы елга   эш планнары билгеләү  вакыты җитте.  2011 ел үзенең күп кенә  истәлекле  вакыйгалары, яхшы табигый шартлары, авыл хуҗалыгы өчен мул уңышлы ел буларак  халыкның  исендә калачак . 
   Мин сезне  берничә  сүз белән генә безнең  җирлектә эш алып баручы   җаваплылыгы чикләнгән “Алан”  ширкәтенең 10 айлык эш күрсәткече белән таныштырып китәм. Бөртеклеләрнең  һәр  гектарыннан  33,1 ц уңыш  җыеп алынды. Барлык икмәк 72430 ц-ягъни  5 млн. 723 мең сумлык тәшкил итте. Шуннан 13666 ц икмәк дәүләткә сатылды. Терлекләрне  кышлатып чыгу өчен 25500  ц салам, 22000 ц печән, 110 000 ц сенаж, 100 000 ц силос һәм 26990 ц фураж  әзерләнде.  10 айда барлыгы 25800 ц сөт җитештерелде, 23789 ц дәүләткә сатылды. Бу уртача  1 сыерга  4410 кг дигән сүз. 1977 ц ит җитештерелде, шуның         3076 ц  дәүләткә сатылды. Шулай итеп 10 айда хужалык  буенча  114 млн 335 мең сумлык  продукция җитештерелде. Узган корылык  елында бу күрсәткеч 57 млн 671 мең сум иде. Елның уңышлы килүе шушы саннардан күренә инде.
   Безнең Алан авыл җирлегенә кергән авылларда 311 хуҗалык бар, аларда барлыгы 1022 кеше яши.  Халыкка культура, сәүдә, медицина, мәгариф хезмәте күрсәтү буенча барлык учреждениеләр дә тулы көченә эшләп килә. Соңгы мәгълүматларга караганда мәктәпкәчә  яшьтә  66 бала ,  детсадта 17 бала тәрбияләнә, 102 бала  мәктәптә белем ала, 60 тан югары 267 кеше  исәпләнә.
Отчет чорында   12 пар  никахлашты,11 бала туды,16 кеше үлде .

Алан җирлеге Советы үзенен эшен еллык эш планы нигезендэ алып барды. Барлыгы 6 утырыш уздырылды һәм 13 көн тәртибе каралды. Аларда нигездә экономик , социаль үсеш планнарының үтәлеше , бюджет кабул итү, аның үтәлеше, шәхси хужалыклардан  авыл хужалыгы продукциясе сатып алуның торышы , авылларда һәм барлык учреждениеләрдә янгын куркынычсызлыгының үтәлеше, авылларны төзекләндерү ,чистарту , культура-мәгариф өлкәсендә  эшләрнең торышы, авыл жирлегендә бәйрәмнәр үткәрү, хужалыктан налоглар жыю һәм башка төрле көн тәртипләре каралып,карарлар кабул ителде .

   Алан авыл җирлеге  советында 10 депутат эшләп килә. Депутатлар үзләренең сайлау округларында сайлаучылар белән тыгыз элемтәдә торалар. Төрле чаралар үткәргәндә, Совет утырышларында, күмәк өмәләр вакытында без депутатлар белән элемтәгә керәбез.
 Алан авыл жирлеге Советының эшен алып баруда  депутатлар: Фасхетдинов  Х.Н.,Биктимиров Р.Х. , Сибгатуллина А.Т.,Валиев М.Б, Гарипов Р.А ларның ярдәме күп булды. Авыл жирлеге каршында эшләп килүче җәмәгать оешмаларыннан ветераннар советы (житәкчесе Фаттахов Ф.М.), хатын-кызлар советы (житәкчесе Зайнетдинова Л.Г.), инвалидлар оешмасы (житәкчесе Хасанова Н.Мөхеммәт кызы), яшьләр комитеты (житәкчесе Садыков Марс), үзләренә беркетелгән эшне чын күңелдән намус белән алып баралар. Югарыда күрсәтелгән җәмәгать оешмалары тарафыннан Алан ширкәте белән берлектә сугыш һәм хезмэт ветераннарын, инвалидларны яклау, аларга ярдәм итү йөзеннән күп кенә игелекле эшләр башкарыла. Алар очен махсус кичәләр оештырыла, материаль һәм мораль ярдәм күрсәтелә. 2011 елда Өлкәннәр көне , Жиңүнен 66 еллыгы зурлап бәйрәм итеп үтелде.         Хөрмәтле  Иптәшләр! Ил табынын баетуда күмәк хуҗалыклар белән беррәттән шәхси хужалыклар да күп өлеш кертә. Сөт, ит, х.б. авыл хужалыгы продуктлары сатып, алар үзләренен семья бюджетларын ныгыталар. Хәзерге көндә Алан авыл жирлегенә кергән авылларда 613 баш М.Э.Т., шунын эченнән 215 сыер, 828 сарык, 18 ат, 4300 кош-корт, 339 баш умарта асрала. Авыл хужалыгы продуктларыннан сөт жыю уңышлы  алып барыла . 2011 елның 10 аенда  барлыгы 423300 л  сөт жыйнап хөкүмәткә тапшырылды. Бу бер савым сыерга уртача 1970 кг. туры килә дигән  сүз. Шәхси хужалыклардан шулай ук  ит  жыйнап алу унышлы алып барыла .  Алан ширкәте  шәхси хуҗалыкларны кирәк кадәр  салам, печән, берьеллык  үлән, фураж белән тәэмин итте. Башка еллардан аермалы буларак  барлык үлән дә прессовать итеп  кайтартылды. Моның өчен авыл халкы хуҗалык  җитәкчесенә бик зур рәхмәтле.
   Бүгенге көндә Алан авыл жирлегенә кергән учрежденияләрнең материаль-техник хәле ничегрәк соң? Өч авылда да культура йортлары моннан 40 ел элек эшләнү сәбәпле бик нык туздылар.Аларга капиталь ремонт сорала. Пожар куркынычсызлыгы тәлапләрен үтәү йөзеннән Алан мәдәният йортының электр челтәрен яңага алыштырдык, өч авыл  клубына да пожарный сигнализация  үткәрүгә ирештек. 2011 ел өчен ягулык белән тәэмин  ителде. Район җитәкчесе   Илдус Фатиховичның  бүгенге җыелышта катнашуыннан файдаланып мәдәният йортларына, бигрәк тә, Алан мәдәният йортының ремонтын төгәлләп бетерүдә  ярдәм итүен барлык авыл халкы исеменнән сорар идем. 
   Алан авыл жирлеге буенча балаларга белем бирү һәм тәрбия эшләре белән 2 мәктәп,  бер ясле-бакча, ике китапханә шөгыльләнә. Бу учреждениелэр барысы да эшче кадрлар белэн тулысынча тәэмин ителгән. Алан урта мәктәбендә 91 бала, Балыклыда 11       бала белем ала. Киләсе елга   8 бала укырга керәчәк. Белем тәрбия бирү учреждениеләренең  ярдәмче хужалыклары бар. Аларда ел барышында яшелчә, жиләк-жимеш үстерелә. Шул продукцияләр  уку елы барышында укучыларның табынын баета, ә артык калганы сатыла. Сатудан кергән акчага мероприятиеләр  үткәрелә,КВН, фестивальләргә һәм  олимпиадага барганда транспорт расходларына  тотыла . 2011-2012 уку елына барлык мәктәпләргә дә косметик ремонт ясалды, жылылык белән тәэмин ителде. Алдагы елларда  Алан урта мәктәбенә  капиталь  ремонт  сорала. Ул районда хуҗалык  ысулы белән эшләнгән  мәктәпләрнең иң искесе. Водопровод  һәм канализация булмавы, бәдрәфнең урамда  булуы  кышкы  чорда балалар өчен уңайсызлык тудыра, балалар  чирли. Мәктәпнең базасы зур, укыту-тәрбия эшләре үрнәк төстә  алып баруны  исәпкә алсак, иң өлкән  мәктәп буларак  район мәктәпләре  арасында  Алан урта мәктәбенә ремонт  беренчеләрдән  булып ясалыр дип өметләнәбез. Район башлыгына  һәм  мәгариф бүлеге  җитәкчесенә  бер  үтенечебез бар.  Авыл  хуҗалыгында  эшләү өчен механизаторлар, терлекчеләр  җитешми. Моннан _____ ел элек Алан мәктәбе базасында  механизаторлар, шоферлар, терлекчеләр  әзерлиләр иде. Мәктәптән  чыкканда  укучыларның  профессияләре бар  иде. Хәзер ул чорда әзерләнгән  хезмәт  кадрлары өлкәнәйде, аларны  алыштырырдай  кешеләр кирәк. Шуны исәпкә алып , мәктәп базасында  механизатор, терлекче  курсларын яңартып җибәреп  булмасмы икән ?
   Алан авыл җирлеге  Советы, детсад, ФАП 2009 елда   оптимизация уңаеннан  Алан урта мәктәбе интернатына  күченде. Түбәдән су үткәч  бер кат рубероид  белән  түбәне яптык. Җылылык җитмәгәч бүлмәләргә җылылык батареяләре  өстәдек. Ләкин  здания  капиталь ремонтка мохтаҗ, тәрәзә - ишекләр тузган, идәннәр  алыштыруны сорый.
   Алан авыл жирлегендә барлыгы 304 пенсионер исәпләнә. Шулар эченнән Бөек Ватан сугышы ветераннары 4 кеше, инвалидлар 167 кеше, ялгыз карт-карчыклар 8 кеше исәпләнә. Аларны пенсия, пособие  белән тәэмин итеп торучы, халыкка газета-журналлар өләшүче һәм  башка күп төрле ярдәмнәр күрсәтүче 1 почта һәм 3 почтальон  эшләп килә. Пенсионерларга пенсияләр вакытында килә һәм тоткарлыксыз кулларына бирелә. Почта хезмәте буенча халыктан жалобалар булганы юк.

     Ялгыз калган карт-карчыкларга ягулык  утын, газ баллоннары алып кайтуда  ярдәм ителә, авырып киткәндә  мед.работниклар  өйләренә барып  ярдәм күрсәтәләр. Алан  урта мәктәбе  тимурчылары авыл  жирлегендәге ялгыз  карт-карчыкларны  гел күз угында тоталар, бәрәнге алганда, утын ярганда, су  китерүдә , кар көрәүдә булышалар. Алан  ширкәте дә халыкның  гөзере  төшкәндә ярдәменнән ташламый.

      Авыл жирлеге Советы  военкомат, паспорт, ЗАГС  эшләрен дә алып бара. Бу хезмәтләрнең авыл  жирлегендә  оештырылуы авылда  яшәучеләрнең күп тапкырлар  район үзәгенә  йөрүләрен кыскарта.

     Отчет чорында благоустройство буенча да  аз эшләнмәде. Авылларның  чисталыгын  тәэмин  итү йөзеннән  урамнарны чуп-чардан  арындыру, юл буйларын, койма  кырыйларын кычытканнан  арындыру буенча  өмәләр  оештырылды. Ләкин яз коне  һәр  хужалыкка  кисәтү ясап, кул куйдырып  йөрүгә дә  карамастан, урамнарга , бакча  артларына, елга башларына чүп-чар ташлау очраклары һаман  кабатлана. Ел барышында  урамнар бульдозер  белән кырдырыла, кышын кардан  чистартырга тырышабыз, караңгы төшкәч урамнар  яктыртыла. Узган ел урам утына 185 мең сум  акча каралган иде, без аны җәйге чорда  утны сүндереп торып кына җиткерә алабыз. Ә лампочкалар, дроссельләр алу һәм  аны алыштыру өчен акча каралмый.   Районның күп авылларында  бу расходларны хуҗалык үзе  күтәрә,  үзләре янында  янучы  точкага  лампаны         үзләре ала      , үзләре куйдыра. Ләкин   урамнарның яктылыгы  барлык  кеше өчен дә кирәк.  Елга бер тапкыр кеше саен 10 ар сум  акча җыйсак бу 10 000 сум була дигән сүз.  Без  моның  белән  яңа  лампалар да алып, электрикка да түли алыр идек. Бер кеше дә бушка эшләми,  бер баганага менеп  лампа  алыштыру 100 сумнан  200 сумга кадәр,  бер электр лампасы  150 – 170 сум тора.     
    Авыл жирлеге Советынын эшчәнлеге күпкырлы, ләкин  иң  авырткан жире- авылны чүпкә батырмау һәм хужалыктан көнкүреш калдыкларын жыеп түгү. Соңгы елда тикшерү , кисәтү һәм жавапка тарту буенча эшләүче оешмалар бик күбәйде .  Хәзерге вакытта Казаннан һәр районга экологик милициялэр билгеләнде, үзегез күргәнчә, атнага бер мәртәбә алар безнең җирлеккә килми калмыйлар. Килгән саен елга буендагы, бакча башларындагы чүплекләргә, яки колхознын  обьектларыннан кимчелек табып протокол язалар, бу үз чиратында зур штрафларга китерә, суд юлында йөрергә мәҗбүр итә.  2010 елдан башлап “ Коммунсервис”  көче белән  авыл урамнарыннан  айга бер тапкыр  капчыкларга тутырылган  чүпне  җыйнап алуны  оештырдык. Моны күпчелек хуҗалыклар уңай кабул итте. Ләкин чүп  җыйган өчен  акча түләүгә килгәндә,  түләмәүчеләр байтак.. Яңалыкка халык авырдан керә, ләкин бу эшне  үтисе була, чөнки экология буенча  тәлап республика җитәкчесе тарафыннан да катгый куелды.  Хәзерге вакытта  чүп җыйган өчен түләүнең нормасы  бер айга бер кешегә  18 сум  тәшкил итә, бу түләмәслек түгел.    “Коммунсервис” белән договор төземәгән хуҗалыкларга экология милициясе  чүпләрен кая куюлары турында аерым игътибар итәчәк. 
    Хәзерге вакытта   ел әйләнәсе пожарный ДПО эшләп килә.Бер водительгә хезмәт хакы  түләп пожарный машинаның расходларын күтәрүне  Алан җаваплылыгы  чикләнгән ширкәте үз өстенә алды. 2011 елда   хуҗалыкларда   янгын  чыгу очрагы  теркәлмәде. Ә 2010 елдагы  кебек  су алу өчен  пожарный матопомпалар алу кирәк.  Бюджеттан  алып булмаган очракта җәйгә кадәр  хуҗалыктан  җыйналып алырга туры киләчәк. Барлык авылларда да су насослары бик нык тузган, тишелгәндә ямарлык түгел. “Чиста су” программасына  керү өчен моннан  8 ел элек  эшләнгән проектлар булса да, районга  акча килмәү  сәбәпле  без аларны яңарта алганыбыз юк. Ә Күкчә          авылының  бер урамында бөтенләй су юк. Район җитәкчеләре  биредә булуны искә алып , Күкчә авылының сусыз урамына су кертүдә һәм  ике авылга су башнясын алыштыруда  ярдәм итүләрен сорар идем.  2011 елда  башняга су тутыручыга  һәр йорттан  50 сум күләмендә  акча җыйнаган идек. Ул бер  айга 500 сум  күләмендә  су суыртучыга  хезмәт хакы  итеп  бирелде. Ләкин бу суммага  килешеп  эшләүче  табып булмый, безгә бу сумманы  2-3 тапкыр арттыру  сорала. Ләкин алдагы  елда  җыелган 50 сумны да  бирмәүчеләр булганны исәпкә алганда, хуҗалык саен 150 сум акча җыйнауда шик туа. Быел  Алан авылы су башнясына  яңа насос алып куйдык. Хәзерге көнгә кадәр   насос өчен акча түләп бетермәүчеләр бар.
     Алан авыл жирлегенең 2011 ел бюджеты керем ягыннан да чыгым ягыннан да дефицитсыз 2894,70 сум итеп кабул ителгән иде. Шунын 499 мен сумы үзебезнен доходлар, ягьни подоходный,  имущественный , земельный налоглардан  килгән акча  булса , 2318,200 сумы дотация , субвенция акчалары тәшкил итә.  2011 ел налоглар  җыю үтәлешенә килгәндә ул барлыгы   55 % тәшкил итә.
   Безнең авыл жирлегендә  барлыгы 483  эшче теркәлгән, шуларнын 260 авыл хужалыгы тармагында эшли  ә калганнары мәгариф, культура ,сәламәтлек саклау , сату  һәм башка тармакларда эшли. Авыл жирлегендә 4 шәхси эшмәкәр теркәлгән , аларның икесе хуҗалыктан сөт жыя , икесе кибетләр тота. Хуҗалыктан тапшырылган сөт өчен акча вакытында түләнеп барыла. Хәзерге вакытта  бер литр сөт өчен 10 сумнан   расчет ясала.

    Фонд занятостида бүгенге көндә  учетта торучы бер кеше исәпләнә, ул Күкчә авылы мәктәбе ябылу сәбәпле эшсез калган  укытучы. Ел дәвамында 7 кеше  1 млн. 490 мең сум ЛПХ кредиты алып с/х машиналар алды, каралтыларын яңартты. Татарстан Республикасы Президенты һәм авыл хуҗалыгы  министрлыгы республикада  семья фермаларын үстерү һәм 2010-2011 елларда аның санын 1000 хуҗалыкка җиткерү буенча программа  кабул итте. 24 савым сыеры тоткан фермерларга 1 млн. сум, 30 үгез яки 50 сарык тоткан фермерларга 500 мең сум күләмендә терлек тораклары  төзү өчен финанс ярдәме  бирүне ышандыра. Шуның өстенә 50/50 % белән торак өчен  җиһазлар һәм нәсел хайваннары алуда ярдәм итә. Безнең авыл җирлегендә бу эшкә терлек симертү буенча  бер кеше  алынды.

    Соңгы елларда җирлекләрдәге  шәхси йортларны  хосусыйлаштыру  таләбе куелды. 2009-2011 елларда безнең җирлектә дә күп кенә хуҗалыклар йорт-җирләрен  хосусыйлаштырдылар. Ләкин  хәзерге көндә 311  хуҗалыкның  барлыгы  65% ы хосусыйлаштырылган булып тора. Алдагы елларда  калган хуҗалыкларга  бу эшне төгәлләү  бурычы тора.

    Авыл жирлеге буенча   ел  барышында мәдәният  йортларында, урта һәм  башлангыч  мәктәпләрдә  күп  кенә чаралар  үткәрелде. Районда  уткәрелгән  ярышларда да актив  катнаштык һәм күп кенә  спорт төрләрендә  җиңүләр яуладык. Авыл җирлегендә  үткәрелгән  спорт , культура чараларында   спонсорларыбызның ярдәме зур булды. Болар  шәхси эшмәкәр Хадиуллин Хәким, Фазылҗанов Илдар,  җаваплылыгы  чикләнгән “Алан” ширкәте дирекциясе, Яшел Үзән шәһәрендә  яшәүче Равил һәм  Рафаиль Хаҗиевичлар, Казан шәһәреннән Равилә һәм Дамир  Шамиловичлар. Югарыда саналган эшмәкәрләр  һәр елны Сабантуй бәйрәменә дә зур –зур бүләкләр  кайтаралар. Форсаттан файдаланып  барлык  авыл халкы исеменнән  спонсорларыбызга  рәхмәт җиткерәсе, эшләрендә уңышлар, сәламәтлек телисе килә.

    Хөрмәтле авылдашлар!   Барыгыз да  радиолардан, телевизорлардан һәм  газеталардан укып белгәнегезчә 4 декабрьдә Россия Федерациясе Дәүләт Думасына депутатлар  сайлау  булачак. Сайлау бюллетененә _____ партия кертелде, шуларның берсенә тавыш бирү соралачак., Башка еллардан аермалы  буларак безнең  Алан сайлау участогында   электрон тавыш бирү үткәреләчәк. Хәзерге вакытта  участок сайлау  комиссиясе  сайлауга  әзерлек алып бара. Сайлауларда катнашачак  партияләр    һәм  аларның членнары белән таныштыру өчен шушы көннәрдә  агитаторлар  10 йортлыкларда йөреп чыгачак. Барыгызны да  сайлауларда  актив  катнашырга чакырабыз.
     Чыгышымны тәмамлап, авыл җирлеге Советы   узенең эшен  еллык эш планы нигезендә, халык мәнфәгатьләрен  яклап, аның тормыш-көнкүреш шартларын яхшыртуга юнәлдерер дип ышандырып  калам.  Игътибарыгыз өчен зур рәхмәт.          

                                                                         Хазиев  А .Г .
